
БЕЗВРЕМЕНАТА МОДЕРНИСТИЧКА ПЕСНА НА ИГОР 
МИРОВИЌ 

 
Да се препознае времето во песната и да се ситу-

ира песната во времето во кое е настаната и во она 
во кое ја читаме. Се чини дека ова се дел од најголе-
мите предизвици при критичкото осврнување кон по-
етското творештво, а дека е така се потврдува и при 
исчитувањето на поезијата на Игор Мировиќ. Затоа 
што песната на Мировиќ, иако започнува да се 
(пре)создава во последната деценија на XX век, кога 
постмодернизмот е во својот зенит и се движи кон 
својот залез, сепак, поетички, доминантно е модер-
нистичка. Поконкретно, во поетиката на Мировиќ јас-
но се забележува рефлексијата на зрелиот модерни-
зам, при што неговиот стих е растргнат меѓу двете 
клучни категории што ја дефинираат современата по-
етска реч – традиција и иновација. Затоа што Миро-
виќ, од една страна е еден од авторите што покажу-
ваат дека и во постмодернистичко доба, приврзанос-
та кон традицијата е можна, без строго ограничување 
кон трендот на т.н. крај на големите нарации. Затоа 
што со придржување до традицијата, нарацијата не 
мора да е ниту голема, ниту мала, колку и да звучи 
чудно кога во контекст на поезијата се споменува на-
рација. Особено кога станува збор за ваква поезија 
која со својата лирска димензионираност не допушта 
наративност во поетскиот израз. Но согледано на те-
матско-мотивско рамниште, големите нарации како 
тематско-мотивски јадра присутни и во традицијата, 
и во поезијата на Мировиќ се присутни. 

Од друга страна, неговата поезија и покажува 
дека модернистичката настроеност во постмодернис-
тичко,  а потоа и во постпотмодернистичко доба, не 
мора нужно да биде анахрона. Особено кога твореч-

ката / поетската идеја не е да се рециклира веќе ка-
жаното (оти мора да се признае дека во книжевноста 
нема нешто што не е кажано и веќе прикажано), како 
што не е и во опусот на Мировиќ. Едноставно, оваа 
поезија е втемелена на традицијата, но од неа 
из’ртува нов, личен авторски сензибилитет и автен-
тична поетика, која неретко овозможува поливален-
тна отвореност на поетскиот текст, токму на релација-
та меѓу традцијата и иновацијата. 

Следствено, како поет (не знам колку е таков и 
како политичар), Мировиќ успева и е уверен во пот-
ребата со своето творештво да оди спротивно на вет-
рот – спротивно на трендовите и моментално актуел-
ните поетички доминантни кои се новост во книжев-
ниот простор. Затоа што неговата поезија не е созда-
дена под диктат на трендовите и актуелностите, туку 
под диктат на потребата светот да се гледа поетски и 
клучно – своето Јас да се искаже поетски. Но, да сме 
на чисто – во ниту еден миг, во творештвото на Миро-
виќ тоа не значи само некритичко одговарање на тво-
речкиот порив. Напротив. Во неговите стихови се пре-
познава сериозна упатеност во творечките достоин-
тства на поезјата, и тоа како српската, така и јужно-
словенската и европската. Затоа што без таа упате-
ност, хипертекстуалните врски на поетскиот јазик на 
Мировиќ со оној на некои негови претходници и сов-
ременици не би биле можни, а се толку препознатли-
ви. И тоа не само во оние песни кои директно упату-
ваат на некој претходник  или современик, туку и во 
оние во кои на тематско-мотивско рамниште е при-
сутна силна хипертекстуална врска со песни од други 
автори. Но, Мировиќ, не настојува да пишува како не-
кој друг, туку останува верен на определбата дека 
треба да пишува како себе, но со нужната поетова 
свесност дека иако поезијата е инвидивуален чин на 
(пре)создавање, таа е дел и од одреден контекст, 
вклучително и книжевен. 

Лирскиот субјект на Мировиќ, постојано е рас-
тргнат меѓу надежта и вербата во зборот, затоа што 
Сите непознати игри / Се скриле во зборот. Иако, 
следејќи ја традицијата, по патот на своите претход-
ници, во сето свое битисување како поет, Мировиќ 

всушност е во потрага по вистинскиот збор, оној што 
ќе може до крај да ги икаже нештата на релацијата 
меѓу лирскиот субјект и лирскиот објект, меѓу адреса-
тот и адресантот на поетската порака. Потрага по Збо-

рот што со години го барам / Зборот што го пре-
колнувам / Зборот што сакам да го запишам, како 
што во една од своите песни („Зборот“), вели самиот 
тој. Секако ќе се согласиме дека оваа потрага по збо-
рот не е ексклузивитет на поезијата на Мировиќ, но 
исто така мораме да се согласиме дека е одлика на 
творештвото на сите големи поети. Затоа што ако во 
еден миг, поетот помисли дека веќе го нашол зборот 
по кој трага, се чини и неговиот поетски порив ќе 
запре, затоа што тој ќе мисли и ќе биде во заблуда 
дека кажал сè што може и што треба да каже. Миро-
виќ во ниту еден миг, на својот творечки пат не бил 
во таква заблуда, туку со понизност пред речта, пос-
тојано ја продолжува својта поетка потрага. 

Некој можеби ќе забележи дека во првата тво-
речка фаза на Мировиќ, доминира младешкиот бунт, 
додека потоа тој со скротува со посмирен поетски 
израз. Но тоа, сепак може да е и само замка во толку-
вањето. Затоа што непомирливоста, потрагата, неми-
рот и крикот, кој напати е гласен, а напати е скриен 
меѓу стиховите, а е присутен, остануваат трајни одбе-
лежја на поезијата на Мировиќ. И притоа, во негово-
то творештво нема осцилации на естетската вертика-
ла, кои се карактеристични за многумина поети. Во 
сите свои творечки фази, забележливо, Мировиќ се 
задржува на одредено естетско и воопшто поетичко 

рамниште, при што забележливо останува приврза-
ник на густиот поетски израз, економичен со зборо-
ви, но не и со смисла. 

За што пишувам во овој гулабов кварт / За пре-
дели со кои жени војуваат / И морињата по кои 
крстосуваат / За неспокојот на предворјата на по-
езијата во скутот на мансардата / / За летот и 
подмолните порои на / Случајните средби. Овие 
стихови на Мировиќ се чини се одговор и на праша-

њето за што пишува Мировиќ. Затоа што тој пишува 
за она што се случува овде и сега, но актуелната 
стварност не може да ја гледа со поетски очи како да 
е изолирана од континуитетот во времето и просто-
рот, заради што неретко реферира и на минатото и на 
иднината. Притоа, доаѓајќи до безвремена модер-
нистичка песна. 

И тоа, повторно спротивно на некои трендови во 
нашата книжевна стварност, кога заради потребата 
од лесна преводливост и актуелност надвор од наци-
оналниот книжевен контекст се инсистира и на ана-
ционалност во поетската реч, Мировиќ останува ве-
рен на својата припадност на националната книжев-
ност и на својот национален културолошки код кој ос-
тварува директен одраз во неговата поезија.  Затоа 
што Прекрасна е оваа земја! / Преточена во јадрото 
на лубениците / Породува блага семка / Тивок лелек 
на експлозија / Прекрасна е оваа жена!  

Поистоветувањето на татковината и жената е са-
мо едно од оние општи места во поезијата на Игор 
Мировиќ. Но, должни сме да имаме предвид дека 
неговата поетика не започнува и не завршува на тие 
општи места. Ами само почнува од нив, потпирајќи 
се на традицијата, за да стигне до творечката инова-
ција, онаква каква што е обележје на препознатливи-
от стил на Мировиќ. 

Овој исклучителен препев на избор од неговото 
поетско творештво овозможува не само во целост да 
се доживее неговата поезија, туку поттикнува и на 
анализи и компративни исчитувања на песната на 
Мировиќ со онаа на негови и наши современици, 
иако доминантно со автори кои дебитирале пред не-
го. И тоа не само во српската, туку и во македонската 
книжевност, и во еден поширок, јужнословенски и 
европски контекст.  

Се чини клучни се стиховите на Мировиќ: Отво-
рив прозорец и здогледав зрно / На небото во прос-
транството каде што се собираат / Завршените 
животи и започнатите надежи... Иако забележли-
во, Игор Мировиќ, најверојатно заради неговите чо-
вечки карактерни особини е скромен творец, неспор-
но е: естетски, високо во тоа пространство е и негова-
та поезија. И во препев на македонски јазик! 
 

Скопје, октомври 2023 година 
 

Иван Антоновски  

